
Sa nudité & ſon voile de couleur de Pourpre, ſont les Symboles
des plus grandes chaleurs de l’année.

Il eſt en poſture de rebrouſſer chemin, à cauſe que le Soleil
ne s’arreſte point, & qu’au contraire il recule depuis qu’il a
touché le Cercle Equinoxial.

Le Cercle qu’il a ſur la teſte, où ſe voyent neuf Eſtoiles, eſt
nommé le Tropique du Cancer ; & c’eſt auec raiſon qu’on les
luy met ſur la teſte, à cauſe que le Soleil eſt en ce temps-là
plus proche de nous, & que le Solſtice ſe fait quand il vient à 
toucher le Cercle ſuſdit.

Il tient vn Globe de la main droite, d’autant que le Soleil
eſt en ce temps-là du coſté du Septentrion, qui eſt la partie
droite du Monde.

Les trois quartiers lumineux du Globe, ſignifient que les
iours ſont longs & les nuicts courtes en ce temps-là. Ce qui
aduient par vn particulier effet du Soleil.

Il tient vne Eſcreuice de la main gauche, d’autant que cét
animal eſt vn des douze Signes du Zodiaque, & que le Soleil
de meſme recule & tourne en arriere.

Les petites aiſles de ſes pieds ſignifient le mouuement du 
Temps. Car, ſelon quelques Philoſophes, le Temps n’eſt autre
choſe qu’vn mouuement circulaire & ſucceſſif. Auſſi ramene-t’il les Saiſons conſecutiuement, comme l’Eſté apres le Printemps,
& l’Hyuer apres l’Automne ; tellement que chaque
Saiſon retournant ainſi par maniere de ſucceſſion, produit ſes
effets particuliers.

Les trois aiſles blanches monſtrent que le iour eſt d’autant
plus long, que la nuict denotée par l’aiſle noire ſe trouue courte
& de peu de durée.

La Guirlande d’Eſpics n’eſt miſe au reſte que pour marquer
la difference qu’il y a entre le Solſtice d’Hyuer & celuy d’Eſté.




Solstice d’hyver.


IL nous eſt repreſenté par vn Vieillard, qui eſt couuert
d’vne robe fourrée. A ſes pieds ſe void vn Cercle 
en façon de Couronne de Bleu Turquin, au
milieu duquel eſt le Signe du Capricorne, & tout 
à l’entour du Cercle ſont grauée douze Eſtoiles.

